Коми Республикаса Юралысь Вячеслав Гайзер да Перым крайса губернатор Виктор Басаргин кырымалісны дінмуяс костын ёртасьӧм йылысь артмӧдчӧм. 

Найӧ сёрнитчисны дінмуяс костын туйвизьяс сӧвмӧдӧм йылысь, кӧні медтӧдчанаяс лыдын индӧма збыльмӧдны Коми Республикаын, Перым крайын да Архангельскӧй обласьтын промышленносьт да инфраструктура сӧвмӧдан дінмуяскостса комплекснӧй уджтас - “Белкомур” проект; кӧрт туй, авиа- да автомашина транспорт йитӧд сӧвмӧдӧм; а сідзжӧ оланін да социальнӧй стрӧитчӧм вылӧ дінмуяслысь промышленнӧй вынйӧр уджӧдӧм.

Артмӧдчӧмыс вынсялӧ “Россия Федерацияса субъектъяслӧн оланпас пыртысь (бӧрйӧм) да олӧмӧ пӧртысь канму власьт органъяс котыртан ӧтувъя принципъяс йылысь” Федеральнӧй оланпасӧн урчитӧм пӧрадок серти сійӧс вынсьӧдан лунсянь да вына вит во чӧж.

Артмӧдчӧм кырымалан помшуӧмъяс серти Коми Республикаса Юралысь пасйис, мый сідзжӧ водзвыв сёрнитчӧма, мый колӧ бӧр заводитны Сыктывкар да Перым костын авиарейсъяс. 

“Тайӧ маршрутыс колӧ и республикаса олысьяслы, и миянкӧд орччӧн олысьяслы. Таво миян республикаӧ воас этша тӧрана куим самолёт. Та вӧсна миян дінмуясса юркаръяс костын веськыд рейс кузя юалӧмсӧ либӧ, босьтны кӧ, Березникиын либӧ Кудымкарын пуксьывлӧмӧн, ми кутам видлавны матысса кадӧ нин”, - висьталіс Вячеслав Гайзер.

Виктор Басаргин тӧдчӧдіс, мый тшӧктіс тӧдмасьны Сыктывкарса промышленнӧй комбинатӧн вӧзйӧм керка комплектъясӧн да социальнӧй инфраструктура объектъясӧн вӧдитчӧм кузя Коми Республикалӧн опытӧн.

“Талун ми видзӧдлім производствосӧ да тӧдмасим прӧдукцияӧн, мый вӧзйӧ Промкомбинат. Сёрнитны кӧ дон йылысь – квадратнӧй метрысь 12 сюрс шайтӧдз, колана качествоӧн – тайӧ зэв бур вариант. Ме тшӧкті видзӧдлыны, эм-ӧ заводлӧн позянлуныс решитны миянлысь могъяс, медводз – могмӧдны быдӧнӧс позяна оланінӧн”, - висьталіс Виктор Басаргин.
